
TƏDQİQAT İŞİNİN ÜMUMİ SƏCİYYƏSİ 
 

Mövzunun aktuallığı. Azərbaycan ədəbiyyatında və ədəbiy-
yatşünaslığında xüsusi yeri olan Mirzə Fətəli Axundzadənin ədəbiyyatımız 
üçün müəyyən etdiyi ədəbi-estetik inkişaf istiqaməti XIX əsrin ikinci 
yarısında Seyyid Əzim Şirvani, Nəcəf bəy Vəzirov, Əbdürrəhim bəy 
Haqverdiyev kimi maarifçi-realist sənətkarların formalaşmasına təsir 
göstərmişdir. Bu da Azərbaycan xalqının ədəbi-mədəni yüksəlişinin 
inkişafına səbəb olmuşdur. Xüsusilə milli mətbuatın yaranması bu dövrdə 
ədəbi-mədəni həyatın hərtərəfli inkişafına təkan vermişdir. 

Ədəbiyyat tariximizə nəzər saldıqda aydın şəkildə görürük ki, XIX 
əsrin sonu XX əsrin əvvəli Azərbaycan ədəbiyyatı klassik mədəniy-
yətimizin bünövrəsi əsasında qurulmuş və inkişaf etmişdir. Ənənələrə sadiq 
qalaraq bu dövrün alimləri, ziyalıları, filosofları, mütəfəkkirləri ilə yanaşı, 
şairləri və söz ustadları da Azərbaycan xalqının əsrlər boyu yaratmış 
olduğu zəngin mədəni irsdən bəhrələnirdilər. Xaqani, Nizami, Tusi, 
Nəsimi, Füzuli, Vaqif kimi dahi, mütəfəkkir söz sərraflarının təsiri altında 
Azərbaycan ədəbiyyatında yeni-yeni, bir-birindən dəyərli ədəbi və elmi 
əsərlər meydana gəlirdi. Bu dövrün ədəbiyyatı özünün sahib olduğu bir çox 
yeni keyfiyyətləri, məziyyətləri ilə də əvvəlki dövrlərdən fərqlənirdi. Belə 
ki, ədəbiyyata bir tərəfdən xəlqilik, ictimailik, müasirlik, məhəllilik və 
həyatilik gətirilir, digər bir tərəfdən isə bütün bu yeniliklər klassik 
mədəniy-yətin, klassik ənənələrin fonunda həyata keçirilirdi. Bundan 
başqa, XIX əsrin sonu, XX əsrin əvvəli Azərbaycan ədəbiyyatının 
inkişafında klassik Şərq mədəniyyəti ilə yanaşı, rus və Avropa ədəbiyyatı, 
mədəniyyətinin də təsirinin izlərini müşahidə edirik. 

Bu dövrün yeni cərəyanlarından olan maarifçilik, satira və xalq şeiri 
ilə yanaşı, klassik ənənələrə söykənən yeni ədəbiyyat, yəni ideya və 
məzmun cəhətdən dini mövzularda qələmə alınmış çoxsaylı poetik 
nümunələr də meydana gəlirdi. Bu tip şeirlərin geniş şəkildə yayıldığı qeyd 
olunan dövrdə isə dini ədəbiyyatın demək olar ki, yeni bir qolu – mərsiyə 
ədəbiyyatı yaranaraq intişar edirdi. 

Məlumdur ki, XIX əsrin sonu, XX əsrin əvvəlləri bir çox sahədə 
olduğu kimi, ədəbiyyatımız da bir sıra məziyyətləri ilə özünün hər cəhətdən 
inkişafı, o cümlədən zamanın tələblərinə cavab verən bir şəkildə nümayişi, 
ədəbi prosesin yeniliklərlə dolu tərəqqisi ilə əlamətdardır. Bu tərəqqiyə 
təkan verən, ədəbi prosesin xoş bir ahənglə axmasına səbəb isə hələ öz 
fəaliyyətini XIX əsrin əvvəllərindən başlamış “ədəbi məclislər” idi. “Həmin 
yüzillikdə Tiflisdə Mirzə Şəfi Vazehin və Gəncədə Mirzə Mehdi Nacinin 

başçılıq etdikləri “Divani-hikmət”, XIX əsrin 30-cu illərində Qubada 
Abbasqulu Ağa Bakıxanovun rəhbərliyi altında “Gülüstan”, 30-cu illərdə 
Ordubadda əsası Şıxəli Naib tərəfindən qoyulmuş, əsrin ortalarından 
etibarən Hacıağa Fəqirin, onun vəfatından sonra Məhəmməd Tağı Sidqinin 
başçılığı ilə “Əncümənüş-şüəra” (Şairlər məclisi), 1850-1900-cu illərdə 
Lənkəranda Mirzə İsmayıl Qasirin rəhbərlik etdiyi “Fövcül-füsəha” (Gözəl 
danışanlar məclisi), 1867-ci ildən Şamaxıda əvvəlcə Seyid Əzim 
Şirvaninin, sonra isə Molla Ağa Bixudun başçılığı ilə “Beytüs-Səfa” (Səfa 
evi), 1864-cü ildə Şuşada əvvəlcə Hacı Abbas Agəhin, sonra Xurşudbanu 
Natəvanın rəhbərlik etdikləri “Məclisi-üns” (Dostluq məclisi), 1872-ci ildə 
Mir Möhsün Nəvvabın təşəbbüsü ilə yaradılmış “Məclisi-fəramuşan” 
(Unudulmuşların məclisi), XIX əsrin 80-ci illərində Bakıda Məhəmməd ağa 
Cürminin rəhbərliyi ilə yaradılmış “Məcməüş-şüəra” (Şairlər məclisi) kimi 
ədəbi məclislər fəaliyyət göstərmişdir1. 

Bu məclislərdən biri də Ordubadda yaranmış “Əncümənüş-şüəra” 
ədəbi məclisi idi. “Əncümənüş-şüəra” şairlər məclisi 1838-ci ildə 
Ordubadda Şıxəli Naib tərəfindən təşkil olunmuş və təşkil edildiyi ilk 
vaxtlara nisbətən sonralar məclisin fəaliyyəti zəifləmişsə də 1860-70-ci 
illərdə Hacağa Fəqir Ordubad şairlərini ətrafına toplayaraq bu məclisi 
canlandırmışdır. Fəqirin vəfatından sonra “Əncümənüş-şüəra” yenə də 
dağılmaq təhlükəsi ilə üz-üzə gəlsə də bu zaman artıq başqa bir Naxçıvan 
ziyalısı Məhəmməd Tağı Sidqi bir çayxana şəraitində onun fəaliyyətini 
davam etdirməyə müvəffəq olur2. 

 “Əncümənüş-şüəra”nın fəaliyyətdə olduğu müddətdə Naxçıvan və 
Ordubadda yazıb-yaradan şairlərdən M.T.Sidqi, H.Fəqir, Cani Ordubadi, 
Hacı Mirzə Ağarəhim Qüdsi Ordubadi (Vənəndi), Möhtərəm Ordubadi 
(Vənəndi), Molla Məhəmməd Ordubadi, Əhmədağa Şəmi, Usta Zeynal 
Nəqqaş, Molla Hüseyn Bikəs, Məşədi Həsən Dəbbağ, Salik Ordubadi, 
Mirzə Mehdi Naxçıvani, Mir Əbdürrəhim Qüdsi kimi söz sənətkarları 
“Əncümənüş-şüəra”nın iştirakçıları olmuşlar. Dövrünün tanınmış 
şairlərindən hesab edilən və ədəbi irsini tədqiq etdiyimiz Hüseyn Nadim 
Naxçıvani (1880-1927) də bu ədəbi məclisin aparıcı üzvlərindən biri 
olmuşdur3. 

Burada bir nüansı qeyd etmək yerinə düşər ki, yazılı mənbələrdə 
Nadimin təvəllüd tarixi ilə bağlı verilən faktlar ziddiyyətli olmuşdur. 

                                                
1 Qarayev N. Azərbaycanda ədəbi məclislər. Bakı, “Nurlan”, 2010, 324 s. 
2 Qədimov Ə. XIX əsr Ordubad ədəbi mühiti. Bakı, ADPU, 2010, 546 s. 
3 Qarayev N. Azərbaycanda ədəbi məclislər. Bakı, “Nurlan”, 2010, 324 s. 

Professor Əsgər Qədimov onun 1871 və ya 1882-ci illərdə dünyaya 
gəldiyini yazır. Nadimin həyat və yaradıcılığını araşdıran digər 
tədqiqatçılar: Rasim Tağıyev, Firudin Xəlilov, Mustafa Mailoğlu və 
digərləri də öz araşdırmalarında Nadimin 1870-71-ci illərdə dünyaya 
gəldiyini yazırlar4. Lakin ilk dəfə olaraq biz şairin doğum tarixi ilə bağlı 
geniş tədqiqatlar apararaq onun 1880-ci ildə anadan olmasını əsaslı 
faktlarla sübut etmişik5. 

Yaradıcılığa hələ çox gənc yaşlarından başlamış Hüseyn Nadim o 
qədər də uzun olmayan ömründə həm lirik, həm nəsihətamiz, həm də 
müxtəlif məzmunlu şeirlər yazmışdır. Şair olduqca səmərəli keçən 
yaradıcılığı boyu mükəmməl bir divana lazım olan qədər əsər qoyub 
getmişdir. İndiyə qədər yalnız ayrı-ayrı tədqiqatlarda adı çəkilən, 
yaradıcılığına məlumat səciyyəli məqalələr həsr edilən Hüseyn Nadimin 
olduqca zəngin ədəbi irsi xüsusi olaraq araşdırılmamışdır. 

Hüseyn Nadim Naxçıvaninin ədəbi irsi Əlyazmalar İnstitutunun 
xəzinəsindən əlavə, Nadimin oğlu, mərhum Məhəmməd Abdullayevə 
məxsus şəxsi arxivdə də qorunur. Burada şairin çox sayda əsərləri, Nadim 
haqqında müxtəlif dövrlərdə çap olunmuş məqalələr, sənədlər, əlyazmalar 
yer almaqdadır. Makina çapı və əllə yazılmış 6 kitabdan ibarət olan bu 
arxiv sənədləri təxminən 670 səhifə həcmindədir. Araşdırmalar zamanı 
Nadimin şəxsi arxivi tərəfimizdən qaydaya salınaraq inventar nömrəsi ilə 
sıralanmış və geniş tədqiqata cəlb olunmuşdur. 

Hüseyn Nadimin ədəbi irsi ilk dəfə olaraq bu dissertasiya işində 
ətraflı və geniş şəkildə tədqiqata cəlb edilir. Şairin həyat və yaradıcılığının 
ayrıca olaraq araşdırılmasını, müstəqil tədqiqat obyekti kimi seçilməsini 
şərtləndirən bir neçə mühüm və əhəmiyyətli amil vardır. Onlardan birincisi 
və ən başlıcası şairin AMEA-nın Məhəmməd Füzuli adına Əlyazmalar 
İnstitunda qorunan əlyazmaları, övladlarının şəxsi arxivində mühafizə 
olunan ədəbi irsi və Mustafa Mailoğlu tərəfindən tərtib edilmiş və nəşr 
edilmiş “Divan”nın geniş bir şəkildə tədqiqidir. İkinci mühüm amil isə 
bilavasitə şairin yaradıcılığının mövzu baxımından müxtəlifliyi və 
rəngarəngliyi ilə bağlıdır. Üçüncü bir amil isə Nadim yaradıcılığında 
qabarıq şəkildə özünü göstərən dini-irfani mövzular, İslam Peyğəmbəri (s) 
və xüsusilə Əhli-Beyt (ə) eşqi ilə bağlıdır. 

                                                
4  Qarayev N. Azərbaycanda ədəbi məclislər. Bakı, “Nurlan”, 2010, 324 s. 
5 ŞAM № 1-55. Müxtəlif sənəd və əlyazmalar. səh.1; ŞAM № 5. Hüseyn Nadim. 
Qəzəllər. səh. 1 

Məlum olduğu kimi, sovet idealogiyasının tələblərinə əsasən Hüseyn 
Nadim kimi yaradıcılığının böyük bir hissəsini dini-fəlsəfi baxışlar təşkil 
edən sənətkarların ədəbi irsininin nəşri, tədqiqi sahəsində demək olar ki, 
heç bir iş görülməmişdir. Bu baxımdan Hüseyn Nadimin ədəbi irsinin geniş 
aspektdə təhlili, xüsusilə də şairin dini-fəlsəfi, irfani fikirlərinin 
araşdırılması ədəbiyyatşünaslığımızda bu sahədə mövcud olan boşluğu 
doldurmağa xidmət edir. 

Nəhayət, dördüncü sonuncu amil Hüseyn Nadimin ədəbi irsinin 
araşdırılması, Naxçıvan ədəbi mühitinin, istərsə də bütövlükdə XIX əsrin 
sonu, XX əsrin əvvəlləri Azərbaycan ədəbiyyatının daha dolğun və 
mükəmməl şəkildə tədqiq və təhlil olunmasını təmin etmiş olur. 

Tədqiqatın obyekti və predmeti. Tədqiqatın başlıca obyekti XIX 
əsrin sonu, XX əsrin əvvəlləri Naxçıvan ədəbi mühitinin görkəmli 
nümayəndəsi Hüseyn Nadim Naxçıvaninin zəngin ədəbi irsini özündə 
ehtiva edən və AMEA-nın Məhəmməd Füzuli adına Əlyazmalar İnstitutun-
da qorunan əsərlərinin əlyazma nüsxələri, şairin müxtəlif cüng və 
məcmuələrdə olan bir sıra şeirləridir. Bundan əlavə, tədqiqat zamanı 
Hüseyn Nadimin Əsgər Qədimov tərəfindən nəşr edilmiş qəzəlləri, eyni 
zamanda Mustafa Mailoğlu tərəfindən tərtib edilmiş “Divan”ı da tədqiqata 
cəlb edilmişdir. Eləcə də Hüseyn Nadim “Divan”ının mətnşünaslıq, elmi-
nəzəri, ideya-bədii və sənətkarlıq xüsusiyyətləri baxımından öyrənilməsi 
tədqiqat işinin predmetini təşkil edir. 

Mövzunun öyrənilmə tarixi. Apardığımız tədqiqatlar nəticəsində 
məlum oldu ki, Hüseyn Nadim Naxçıvani haqqında hələ ötən əsrin müxtəlif 
illərində səthi araşdırmalar aparılaraq bir neçə məqalə qələmə alınmışdır. 
Belə ki, şair haqqında ilk məlumat Əli Hüseynov tərəfindən “Şərq qapısı” 
qəzetində nəşr edilmişdir. “Hüseyn Abdulla oğlu (Nadim)” adlı bu 
məqalədə şair haqqında qısa informasiya verilmişdir.6 Rasim Tağıyevin 
“Açılmamış səhifələrdə döyünən ürək”7 adlı məqaləsi bu silsilədəndir. 

Hüseyn Nadim Naxçıvaninin şeirlərindən ibarət kitab ilk dəfə 
filologiya elmləri doktoru Əsgər Qədimov tərəfindən “Hüseyn Nadim 
Naxçıvani. Seçmə şeirlər” adı ilə 1993-cü ildə Bakıda nəşr etdirilmişdir.8 
Şairin əsərlərinin tam şəkildə nəşri isə 2012-ci ildə Mustafa Mailoğlunun 
                                                
6 Hüseynov Əli. Hüseyn Abdulla oğlu (Nadim), “Şərq qapısı” 27 mart 1947-ci 
il, səh.4  
7 Tağıyev R. Açılmış səhifələrdə döyünən ürək / “Azərbaycan müəllimi”. № 88, 1 
noyabr 1974, səh. 4 
8 Hüseyn Nadim Naxçıvani. Seçmə şeirlər (Tərtib edən və ön sözün müəllifi: Əsgər 
Qədimov). Bakı, “Azərnəşr”, 1993, 71 s. 

adı ilə bağlıdır. Nadimin “Divan”ı onun tərəfindən tərtib edilərək ön söz, 
lüğət və şərhlərlə çap olunmuşdur.9 

Son vaxtlarda isə bu sahədə aparılmış araşdırmalar sırasında XIX 
əsrin sonu, XX əsrin əvvəlləri Naxçıvan ədəbi mühitində yetişən şairlərin 
dil-üslub xüsusiyyətlərini tədqiq edən Naxçıvan Dövlət Universitetinin 
dosenti Mehriban Quliyeva Nadimin poeziyasının dili ilə bağlı məqalə dərc 
etdirmişdir. Bu məqalədə şairin poeziyasının dili, üslub xüsusiyyətləri 
haqqında müəyyən araşdırmalar aparılmışdır.10 

Göründüyü kimi, həyatı və yaradıcılığı geniş şəkildə tədqiqata cəlb 
olunmamış Nadim Naxçivani haqqında bizim də bir sıra araşdırmalarımızın 
yer aldığı bir çox məqalələr xaricdə və Azərbaycanda dərc edilən elmi 
jurnallarda çap olunmuşdur. Belə ki, ilk dəfə olaraq 2015-ci ildən 
başlayaraq H.N.Naxçivani haqqında tərəfimizdən aparılan tədqiqatların 
nəticəsi olaraq silsilə məqalələr nəşr etdirilmiş, həyatı və yaradıcılığı ilk 
dəfə olaraq bu dissertasiyada geniş və fundamental tədqiqata cəlb 
edilmişdir. 

Tədqiqatın məqsəd və vəzifələri. Dissertasiya işində başlıca 
məqsəd XIX əsrin sonu, XX əsrin əvvəllərində yaşamış Hüseyn Nadim 
Naxçıvaninin həyatını, yaradıcılığını, bədii irsini kompleks şəkildə 
araşdırmaqla şairin Azərbaycan ədəbiyyatında, xüsusilə də Naxçıvan ədəbi 
mühitində tutduğu mövqeyi, lirikasının özünəməxsus və səciyyəvi xüsusiy-
yətlərini müəyyənləşdirməkdən ibarətdir. Göstərilən məqsədə çatmaq üçün 
aşağıdakı vəzifələr qarşıya qoyulmuşdur: 

– Nadim ədəbi irsinin tədqiq tarixini araşdırmaq; 
– Şairin həyatı, dövrü və yaşayıb-yaratdığı mühitlə bağlı Azərbaycan 

ədəbiyyatşünaslığında mövcud olan bilgiləri sistemləşdirmək; 
– Ədibin bədii yaradıcılığının qaynaqlarını – təmsil olunduğu yazılı 

mənbələri aşkara çıxarmaq; 
– Nadimin yaradıcılığının başlıca ideya istiqamətlərini və mövzu 

xüsusiyyətlərini, özünəməxsus cəhətlərini müəyyənləşdirmək; 
– Şairin dini-fəlsəfi görüşlərinin mühüm cəhətlərini müəyyən etmək; 
– Müəllifin ədəbi irsində müsəlman Şərqinin və Azərbaycanın söz 

ustadlarının təsir səviyyəsini müəyyənləşdirmək; 
– Şairin yaradıcılığının janr və poetik xüsusiyyətlərini araşdırmaq; 

                                                
9 Hüseyn Nadim Naxçıvani. “Divan”, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, 713 s. 
10 Quliyeva Mehriban.  Hüseyn Nadim Naxçıvani poeziyasının ideya-estetik 
səciyyəsi / AMEA-nın “Xəbərləri” (Humanitar elmlər seriyası), №1, səh. 124-126 

– H.N.Naxçıvaninin “Divan”ınını əlyazma nüsxəsi əsasında 
tekstoloji-filoloji baxımdan araşdırmaq; 

– Şairin “Divan”ının tədqiq səviyyəsini dəyərləndirməklə, mövcud 
transfoneliterasiya nümunələrini orijinalla qarşılaşdırma əsasında yol 
verilmiş xəta və uyğunsuzluqları aşkara çıxarmaq. 

Tədqiqatın elmi yeniliyi. Tədqiqat işi Hüseyn Nadim Naxçıvani 
ədəbi irsinin geniş və sistemli şəkildə araşdırılmasına həsr olunmuş ilk 
müstəqil, fundamental elmi araşdırmadır. Tədqiqat nəticəsində ilk dəfə 
olaraq Nadimin həyatı ilə bağlı bir sıra məqamlar dəqiqləşdirilmiş, 
“Divan”ında yer almamış bir sıra şeirlərinin ayrı-ayrı cünglərdə mövcud 
olması aşkara çıxarılmışdır. Şairin lirikasında qabarıq şəkildə özünü 
göstərən dini-fəlsəfi görüşlərinin açıqlanması da dissertasiyanın elmi 
yenilikləri sırasında qeyd edilməlidir. Dissertasiya işində Hüseyn Nadim 
Naxçıvaninin ədəbi irsi mətnşünaslıq, mövzu, məzmun, janr xüsusiyyətləri 
baxımından geniş şəkildə araşdırmaya cəlb edilmişdir. Eləcə də şairin 
əsərləri vəzn, sənətkarlıq və dil-üslub xüsusiyyətləri baxımından 
öyrənilmişdir. 

Tədqiqatın nəzəri, elmi və praktik əhəmiyyəti. Dissertasiya işində 
Hüseyn Nadimin ədəbi irsində indiyədək toxunulmayan bir çox məqamlara 
aydınlıq gətirilmiş, yaradıcılığındakı folklor və klassik üslub ənənələri 
müəyyən edilmiş, şairin Naxçıvan ədəbi mühitindəki səmərəli fəaliyyəti 
işıqlandırılmışdır. Tədqiqat işindən XIX əsrin sonu, XX əsrin əvvəlləri 
Azərbaycan ədəbiyyatı tarixinə və Naxçıvan ədəbi mühitinə aid 
araşdırmalarda istifadə edilə bilər. Eləcə də dissertasiya işinin əsas 
nəticələrindən XIX əsrin sonu, XX əsrin əvvəllərinə aid Azərbaycan 
ədəbiyyatı tarixi kurslarında və digər divan müəllifi olan sənətkarların 
ədəbi irsinin öyrənilməsində bəhrələnmək mümkündür. 

Tədqiqatın metodoloji əsası. Tədqiqat işi tarixi-müqayisəli, tipoloji 
metodun ümumi prinsipləri əsasında yazılmışdır. Tədqiqat zamanı 
Azərbaycan, rus və türk tədqiqatçılarının divan yaradıcılığının müxtəlif 
problemlərinə həsr olunuş tədqiqatları da nəzəri mənbə kimi əsas götürül-
müşdür. 

Tədqiqatın aprobasiyası. Dissertasiya AMEA Məhəmməd Füzuli 
adına Əlyazmalar İnstitutunun “Farsdilli əlyazmaların tədqiqi” şöbəsində 
yerinə yetirilmişdir. Dissertasiyanın əsas müddəaları elmi konfransda 
məruzə edilmiş, 20 məqalə və tezis şəklində elmi jurnallarda dərc 
edilmişdir. 

Dissertasiyanın quruluşu.  Dissertasiya giriş, üç fəsil və hər fəslə 
aid yarımfəsillərdən (ümumilikdə səkkiz yarımfəsil), eləcə də nəticə və 

ədəbiyyat siyahısından ibarətdir. Araşdırma zamanı əldə edilmiş başlıca 
elmi qənaət və mülahizələr tədqiqatın “Nəticə” hissəsində ümumiləşdi-
rilmişdir. 

 
DİSSERTASİYANIN ƏSAS MƏZMUNU 

 
Dissertasiyanın “Giriş” hissəsində mövzunun aktuallığı 

əsaslandırılır,  tədqiqatın məqsəd və vəzifələri müəyyənləşdirilir, onun elmi 
yeniliyi, təcrübi əhəmiyyəti, obyekt və metodlarından bəhs edilir, işin 
aprobasiyası və quruluşu göstərilir. Dissertasiya üç fəsildən ibarətdir. 

Birinci fəsil “Hüseyn Nadim Naxçıvaninin dövrü, mühiti və ədəbi 
şəxsiyyəti” adlanır və bu fəsil iki yarımfəsilə bölünür. Bu fəslin “Dövrün 
ədəbi-mədəni mühiti” adlanan birinci yarımfəslində Hüseyn Nadim 
Naxçıvaninin yaşayıb-yaratdığı dövr, ictimai-siyasi, ədəbi, mədəni 
hadisələr haqqında geniş məlumatlar verilmişdir. Burada qeyd olunur ki, 
XIX əsrin ikinci yarısı və XX əsrin əvvəllərində Azərbaycanda yaranan 
ədəbiyyat özünün bir sıra xüsusiyyətləri ilə əvvəlki dövrlərdən fərqlənirdi. 
XIX əsrin ikinci yarısında M.F.Axundzadə, H.Zərdabi, N.Vəzirov kimi 
maarifçilərin təsirilə dram, faciə, nəsr, publilistika yaranaraq ədəbi 
tərəqqinin aparıcı növlərinə çevrilə bilmişdi. Amma ədəbi məhsulun ümumi 
həcminə gəlincə, XIX əsrdə poeziya üstün mövqeyini saxlayırdı. 

 “Ədəbiyyat aləmində idealist, kanon maarifçiliyin süqut etdiyi, 
avropasayağı materialist fəlsəfədən ilham alan maarifçiliklə əvəz olunduğu, 
reformların və yeniləşmənin zərurət olduğu belə bir dövrdə klassik 
ənənələr, xüsusilə Füzuli təsiri qalmaqda, “mürtəce” dini ədəbiyyat da 
yüksələn xətlə inkişaf etməkdə idi. Mərsiyəçilik və məhərrəmilik 
mərasimləri insanları “cəhalətdə saxlayan” alətə çevrilirdi. Bu gedişata 
baxışlar müxtəlif olduğundan mərsiyə ədəbiyyatına uzun müddət qiymət 
verilməmişdir. Halbuki ədəbi xəzinəmizdən bu faktı çıxsaq, yerində qalan 
boşluq tamlığı və bir çox bağları qırmış olar”.11 

XIX əsrin ikinci yarısında poeziya bir neçə şaxəyə ayrılırdı. 
Bunlardan birincisi yazılı ədəbiyyatda aşıq şeiri: qoşma, təcnis, gəraylı 
yaradıcılığı, ikincisi satira üzərində qurulan şeirlər, üçüncüsü qəzəl janrı, 
dördüncüsü isə demək olar ki, bütün klassik şairlərin müraciət etdiyi 
mərsiyə, növhə ədəbiyyatı idi. 

Sosializm ideologiyası dövründə mərsiyə ədəbiyyatını mütiliklə 
bağlayır, bunu çürümüş, sxolostik poeziya adlandırırdılar. Lakin istibdad 

                                                
11 Əliyev R. Ədəbiyyat nəzəriyyəsi. Bakı, “Qanun”, 2012, s. 33 

təkcə Şimali Azərbaycana aid deyildi, Cənubdakı soydaşlarımız başqa bir 
şəkildə zülm altında idilər: “Azərbaycanın şimalında rus əsarəti, cənubunda 
isə assimiliyasiya, milli dəyərlərdən uzaqlaşma, istibdada alışqanlıq, 
cəlladını sevmək duyğusu, müsəlman görünsə də, dinə dəxli olmayan, 
fasiq, bidətçi bir həyat tərzi formalaşır ki, bu da xalqımın ədəbiyyatında 
özünü əks etdirirdi”.12 

Naxçıvan ədəbi-mədəni mühitinin yetişdirdiyi şəxsiyyətlər təkcə 
Naxçıvanda deyil, Azərbaycanın digər bölgələrində, o cümlədən Bakıda da 
səmərəli fəaliyyət göstərir, ədəbiyyatın, mədəniyyətin inkişafında öz 
töhfələrini verirdilər. 

 “Nadimin realist ənənələrə yiyələnməsində onun öz müasiri olan 
şairlərlə yaradıcılıq əlaqələri saxlaması da xüsusi rol oynamışdır. Şair hələ 
gənc yaşlarından başlayaraq Ordubad, Bakı, Qarabağ ədəbi məclisləri ilə 
əlaqə saxlamış, həmin məclislərin bir sıra üzvləri ilə şeirləşmişdir”.13 

Birinci fəslin ikinci yarımfəsli “Hüseyn Nadim Naxçıvaninin həyat 
və yaradıcılığı” adlanır. Burada Hüseyn Nadimin həyatı, yaradıcılığı və 
ədəbi irsi haqqında geniş məlumat verilir. Hüseyn Abdulla oğlu Mehdiyev 
(Naxçıvani) 1880-ci ildə Naxçıvanın Nehrəm kəndində dünyaya göz 
açmışdır. Mənbələrdə Hüseyn Nadim Naxçıvaninin təvəllüd tarixi ilə bağlı 
müxtəlif fikirlər mövcuddur. Tədqiqatçı Fərman Xəlilov “Nadim” adlı 
məqaləsində şairin təxminən 1870-71-ci illərdə doğulduğunu yazır.14 
Professor Əsgər Qədimov “Şərq qapısı” qəzetinin 23 may 1975-ci il, 120 
saylı buraxılışında Hüseyn Nadim haqqında çap etdirdiyi məqalədə şairin 
1871-ci ildə anadan olduğunu qeyd edir.15 Lakin professor Ə.Qədimov 
1992-ci ildə nəşr etdirdiyi “Hüseyn Nadim Naxçıvani. Seçmə əsərlər” 
kitabında isə əvvəlki məqaləsinə zidd olaraq şairin 1882-ci ildə dünyaya 
göz açdığını yazır.16 Maraqlıdır ki, digər bir araşdırmaçı Rasim Tağıyev də 
1974-cü ildə “Azərbaycan müəllimi” qəzetində çap etdirdiyi məqaləsində 
onun məhz 1871-ci ildə dünyaya gəldiyini yazır.17 Daha sonralar, Nadimin 

                                                
12 Sədrəddin Hüseyn. Azərbaycan mərsiyə ədəbiyyatı və Əbülhəsən Racinin poetik 
dünyası. Bakı, “Ekoprint çap evi”, 2016, s. 22 
13 Hüseyn Nadim Naxçıvani. Seçmə şeirlər (Tərtib edən və ön sözün müəllifi: 
Əsgər Qədimov). Bakı, “Azərnəşr”, 1993,  səh. 14 
14 ŞAM № 1-55. Müxtəlif sənəd və əlyazmalar. səh. 4 
15 Qədimov Ə. Hüseyn Nadim Naxçıvani/“Şərq qapısı” №120, 23 may 1975, s. 4 
16 Hüseyn Nadim Naxçıvani. Seçmə şeirlər (Tərtib edən və ön sözün müəllifi: 
Əsgər Qədimov). Bakı, “Azərnəşr”, 1993,  səh. 13 
17 Tağıyev R. Açılmış səhifələrdə döyünən ürək / “Azərbaycan müəllimi”. № 88, 1 
noyabr 1974. səh. 4 

“Divan”ını tərtib edib nəşrə hazırlayan Mustafa Mailoğlu da şairin 1871-ci 
ildə dünyaya göz açdığını göstərir.18 Lakin Nadimin oğlu M.Abdullayevə 
məxsus şəxsi arxiv materiallarını araşdırarkən burada yer alan bir sənəddə 
biz şairin 1880-ci ildə dünyaya gəlməsi faktı ilə qarşılaşdıq.19 Nəzərə alsaq 
ki, verilən bu tarix Hüseyn Nadimin oğlu tərəfindən də qəbul edilir – belə 
ki, bir şəxs haqqında ən müfəssəl məlumatı onun ailə üzvündən başqa 
kimsə verə bilməz və buna görə də biz Nadimin məhz 1880-ci ildə dünyaya 
gəldiyini qətiyyətlə qeyd edirik. 

İlk təhsilini mollaxanada alan Hüseyn sonradan Mirzə Cəlilin dərs 
dediyi məktəbdə oxumuşdur. Lakin atasını erkən yaşlarında itirən Hüseyn 
maddi ehtiyac üzündən təhsilini davam etdirə bilmir. Ailənin bütün ağırlığı 
gənc Hüseynin üzərinə düşür. Maddi durumu çox çətin bir vəziyyətə düşən 
yeniyetmə Hüseyn Nehrəmdə kiçik bir çayxana açır və buradan gələn cüzi 
gəlirlə ailəsinə kömək edir. “Deyilənlərə görə, Nadimin çayxanası şeir-
sənət adamları ilə dolu olarmış. Culfa və Ordubaddan bir sıra şeir 
həvəskarları və şairlər gəlib Nadimlə şeirləşər, Nadim də tez-tez Ordubada 
gedib ədəbi məclislərdə iştirak edərmiş”.20 

Hüseyn Nadim olduqca vətənpərvər bir insan olmuşdur. Şairin oğlu 
M.Abdullayevin arxivində olan sənədlər subut edir ki, Nadim 1918-1920-ci 
illərdə daşnak ordusuna qarşı toplanan dəstənin tərkibində vuruşmuş, 
xüsusi şücaəti ilə fərqlənmişdir. Lakin 1920-ci ildə güllə yarası alaraq 
patizan dəstəsindən ayrılır və yaşadığı Nehrəm kəndinə qayıdır.21 Hüseyn 
Nadim elə bu yaranın təsirilə 7 ildən sonra, qeyd edildiyi kimi 1927-ci ildə 
dünyasını dəyişmişdir. 

Hüseyn Nadim Naxçıvan ədəbi mühitinin yetirməsi idi. XIX əsrin 
sonu və XX əsrin əvvəllərində Naxçıvan ədəbi mühitinin özünəməxsusluğu 
böyük diqqət çəkməkdədir. Belə ki, buradakı şairlər həmin dövrdə cərəyan 
edən hadisələrin təsiri nəticəsində xalqın, millətin müdafiəçisi kimi çıxış 
edir və millətin mənafeyini öz mənafelərindən daha əziz tuturdular. Onlar 
Kərbəla şəhidlərinə həsr etdikləri şeir nümunələrində Yezid ibn Müaviyə, 
İbn Ziyad kimi qəddar, riyakar, minsifətli hakimlərin iç üzünü açıb 
göstərməklə bərabər, sözaltı mənalarla, bədii piryomlarla mövcud 

                                                
18 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 10 
19 ŞAM № 5. Hüseyn Nadim. Qəzəllər.  səh. 1; 202. ŞAM № 1-55. Müxtəlif sənəd 
və əlyazmalar. s. 1 
20 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 11 
21 ŞAM № 1-55. Müxtəlif sənəd və əlyazmalar. səh. 1 

hakimiyyətin xalqa etdikləri haqsızlıqları, ədalətsizlikləri, saxtakarlıqları 
açıb göstərir və xalqı cəhalətdən ayıltmaq istəyirdilər. 

Azərbaycan xalqının başına gətirilən bütün bu haqsızlıqlara, 
müsibətlərə göz yuma bilməyən Hüseyn Nadimin öz dəst-xətti, öz üslubu 
var idi. Şairin ədalətsizliklərdən bezdiyi onun poeziyasında özünü bariz 
şəkildə göstərirdi: 

Səmayə övc edər ahim bu dərdi-möhnətdən, 
Əcəl yetə, qurtara canımi müsibətdən.  
Təmamən aşiqi-sadiq bu fani aləmdə, 
Səbəb nədür ki, qurtarmır bu cümlə zillətdən.22 

Hüseyn Nadim qəzəl, qəsidə, növhə, sinəzən və satiralardan ibarət 
böyük ədəbi irs qoyub getmişdir. Lakin şairin “Divan”ına nəzər saldıqda 
görürük ki, mərsiyə örnəkləri onun yaradıcılığında başqa mövzulara 
nisbətən üstünlük təşkil edir. 

 “Mərsiyə şeiri Azərbaycan ədəbiyyatında süjetli lirikanın inkişafına 
faydalı təsir göstərmiş, insanın daxili dünyasının, subyektiv hisslərinin 
canlı və təsirli təcəssüm etdirilməsində, poetik dilin orta əsrlərə məxsus 
qəliz ərəb-fars tərkiblərindən təmizlənməsində və sadələşməsində müəyyən 
qədər əhəmiyyətli rol oynamışdır. Bu əsərlər poetik struktur baxımından 
bəzi özəlliklər qazanmışdı. Növhə və sinəzənlər bir çox yüksək bədiiliyi və 
şeiriyyətilə fərqlənirdi; şairlər gözəl qafiyələr yaradır, poetik sözün 
imkanlarından sənətkarlıqla istifadə edirdilər”.23 

Deyilən bu bədii məziyyətləri Hüseyn Nadimin növhələrinə, 
ümumiyyətlə, dini şeirlərinə də şamil etmək olar. Kərbəla müsibətini, bu 
faciənin qəhrəmanlarını böyük ustalıqla təsvir və tərənnüm edən Nadim 
dini məzmunlu şeirlərində döyüş səhnələrindən tragik fraqmentlər, İmam 
Hüseyn (ə)-ın və o biri Kərbəla şəhidlərinin qəhrəmanlığı, eyni zamanda 
şəhadətini bədii-poetik qələmlə olduqca peşəkarlıqla təsvir edir: 

Kəsdilər sitəmlə əda, vurdular başın cidayə, 
“Qutiləl-Hüseyn” sədası düşdü dəşti-Kərbəlayə. 
Kərbəladə Ali-Taha verdilər səda-sədayə, 
Qan yüzündə zahir oldu qandan xizab o saət.24 

Hüseyn Nadimin yarıdıcılığına və bioqrafiyasına daha yaxından 
bələd olduqca və “Divan”ını araşdırdıqca aydın görünür ki, yuxarıda qeyd 
                                                
22 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 60 
23 Azərbaycan ədəbiyyatı tarixi. 6 cilddə. IV cild. Bakı, “Elm”, 2011, s. 299 
24 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 208 

olunduğu kimi o, müqəddəs “Qurani-Kərim”dən, eyni zamanda İslam 
peyğəmbəri Hz. Məhəmmədin (s) mübarək hədisi-şəriflərindən və onun 
Əhli-Beytinin (ə) mübarək kəlamlarından da kifayət qədər faydalanmışdır. 
Dini-ədəbi mühitdə Əhli-Beyt (ə) şairi kimi yetişən Nadim İslam tarixini, 
Azərbaycan və Şərq klassiklərini mütaliə edərək bəhrələnmişdi 

İslam dininin əsaslarına yaxından bələd olan Hüseyn Nadim düzgün 
təhlil etmək qabiliyyətinə malik bir insan idi və “Qurani-Kərim”in mübarək 
ayələrinin işığında hər şeyə düzgün qiymət verə bilir və Hz. Əlinin (ə) 
“Vəliyyi-Xuda” və “Vəsiyyi-Peyğəmbər (s)” (Allahın dostu, Peyğəmbərin 
naibi - S.Ə.) olduğunu çox gözəl dərk edirdi. Bu, onun qəlbinin aynası olan 
yaradıcılığında da bariz şəkildə müşahidə edilir: 

Əli vəliyyi-Xudadır, vəsiyyi-Peyğəmbər, 
Əlidi şafiyi-ruzi-cəza, şahi-məhşər.25 

Yaradıcılığına diqqət yetirdikdə görürük ki, Hüseyn Nadim olduqca 
qüvvətli poetik istedada malik bir sənətkar idi. Orijinal metoforik təfəkkür 
tərzi, obrazlı sözün incəliklərinə varmaq, rəmzlərdə dərin mənalar əks 
etdirmək şairin ədəbi irsininn səciyyəvi əlamətlərindəndir. 

Dissertasiyanın ikinci fəsli “Nadim şeirlərinin mövzu, məzmun, 
janr xüsusiyyətləri və poetikası” adlanır və bu fəsil üç yarımfəslə ayrılır. 
“Nadim Naxçıvaninin əsərlərinin mövzu və janr xüsusiyyətləri” 
adlanan birinci yarımfəsildə qeyd edilir ki, klassik Azərbaycan 
ədəbiyyatının son dövrlərinin layiqli nümayəndələrindən hesab edilən 
Hüseyn Nadim Naxçıvani yaradıcılığı mövzu, obraz çalarlığı və eləcə də 
janr xüsusiyyətləri baxımından çox zəngindir. Özündən əvvəlki 
klassiklərimizin yaradıcılığını nümunə götürən Nadim şeirlərində klassik 
Azərbaycan ədəbiyyatına məxsus əksər məziyyətlərlə qarşılaşmaq 
mümkündür. Bu, Nadim yaradıcılığında istər şeirlərdə müraciət olunan 
mövzuların aktuallığı, istərsə də janr xüsusiyyətlərininn rəngarəngliyi 
baxımından diqqəti cəlb etməkdədir. 

Hüseyn Nadim yaradıcılığında da İslam dini və Hz. Məhəmməd (s) 
ümməti həmişə aktual mövzu olmuşdur. Şair bu mövzuya əsl yaradıcı 
münasibət bəsləmiş, özünün yüksək sənətkarlıq örnəyi sayılan mərsiyələri 
ilə ədəbiyyatımızı daha da zənginləşdirmişdir. Onun şeirlərindəki süjetlər 
obrazların fikir, hiss və davranışlarını əks etdirməklə yanaşı, onların 
gözəlliyinə xələl gətirmədən həyat həqiqətinin daha canlı və həyati 

                                                
25 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 100 

ifadəsinə xidmət edirdi. Şairin əsərlərinə diqqət yetirdikdə onun şeirlərinin 
mövzusundan asılı olmayaraq dil təmizliyinə, məna aydınlığına, fikir 
tutumuna, hisslərin səmimiliyinə, eşqin ülviliyinə və reallığına, orijinal 
üsluba, zəngin bədii-ifadə vasitələrinə rast gəlirik. 

Nadim yaradıcılığında bədii piryomlarla, sətiraltı mənalarla mövcud 
quruluşa, Çar imperializminə, xalqlara, ən çox da müsəlmanlara qarşı olan 
haqsızlığa etiraz nidaları var. “Bahariyyə”lərinin birində şair çar Nikolay 
Romanovun istibadını xüsusi bir peşəkarlığla bəyan edir: 

İstibad ilə çünki Nikolay Romanoviç, 
Sövq etməğə o bülbüli-gülzarə xar olub.26 

“Estetik aləmin mənəvi həyatımıza daha dərindən nufuzu 
şəxsiyyətin daxili aləminə, ideya və arzularına, düşüncəsinə, əxlaqi və 
mənəvi cəhətdən kamilləşməsinə tarix boyu təkan vermişdir. Bunun da 
başlıca səbəbkarı yazılı ədəbiyyatdır. Yazılı ədəbiyyat fasiləsiz inkişaf 
edərək məzmun və formasını, bədii təsvir və ifadə üsullarını zaman-zaman 
dəyişmiş, şəkildən-şəklə düşmüş, ədəbi inkişafın bütün mərhələlərində yeni 
janrlar yaratmışdır”.27 Hüseyn Nadim Naxçıvaninin də “Divan”ına fərqli 
janrlar – qəzəl, qəsidə, növhə, siznəzən, əfrad, payi-minbər, çavuşi və s. 
daxildir. 

Hüseyn Nadimin qəzəllərində özünə ustad saydığı Füzulinin ruhu 
duyulmaqdadır. O, klassik üslubda qələmə aldığı qəzəllərində daha çox eşq, 
məhəbbət, təbiət və cəmiyyət mövzularına toxunmuşdur. 

Hüseyn Nadimin hal-hazırda bizə 100-ə yaxın qəzəli məlumdur. 
Şairin qəzəllərinin əksəriyyəti, oğlu Məhəmməd Abdullayevin dediyinə 
görə XX əsrin 30-cu illərində itib batmışdır. Lakin Hüseyn Nadim əslində 
bir qəzəl şairi deyildi, onun bədii irsinin əsasını mərsiyələr, növhələr təşkil 
edir. Bu baxımdan onun “Divan”ına qəzəlləri, müxtəlif səpkili şeirləri ilə 
yanaşı, mərsiyələri və növhələri də daxil edilmişdir. 

Hüseyn Nadim yaradıcılığında öz sələflərindən kifayət qədər 
faydalanmışdır. Bu onun bir çox əsərlərində özünü açıqca büruzə 
verməkdədir. Aşağıdakı örnəklər bunun aydın göstəricisi sayıla bilər: 

Füzuli: 
Məni candan usandırdı, cəfadan yar usanmazmı? 

                                                
26 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 88 
27 Əhməd Vüqar. Ədəbiyyatşünaslıq (Filologiya fakültəsinin tələbələri üçün 
dərslik). Bakı, “Müəllim” nəşriyyatı, 2008,  səh. 101 

Fələklər yandı ahimdən, muradım şəmi yanmazmı?!28 
Nadim: 

Cövri-nigardan, genə candan usanmışam, 
Hər firqətə can odlanub, odlara yanmışam.29 

Hüseyn Nadimin yaradıcılığında Füzulidən və ondan sonra gələn 
sənətkarlardan bu yana Xan qızı Natəvanın, Əbülhəsən Racinin, eyni 
zamanda M.Ə. Sabirin təsiri də özünü göstərməkdədir. Təkcə Nadimin “Nə 
mənim eşqim olaydı” mətləli qəzəlinə nəzər salsaq, bunu açıq-aydın 
görərik: 

Natəvan: 
Nə mən olaydım, İlahi, nə də bu aləm olaydı, 
Nə də bu aləm ara, dil müqəyyədi-qəm olaydı.30 

M.Ə.Sabir: 
Nə dərs olaydı, nə sənət, nə elmü sənət olaydı, 
Nə dərsə, məktəbə, elmə, filanə hacət olaydı.31 

Ə.Raci: 
Nə eşq olaydı, nə aşiq, nə hüsni-dilbər olaydı.32 

Nadim: 
Nə mənim eşqim olaydı, nə də hicranın odu, 
Nə də əğyarlər ol yar ilə həmsöhbət ola.33 

Nadim sələflərindən bəhrələndiyi kimi, onun yaradıcılığının ondan 
sonra yazıb-yaratmış şairlərin də yaradıcılığına müəyyən qədər təsir 
etdiyini söyləyə bilərik. Məsələn: 

Hüseyn Cavid: 
Nə eşq olaydı, nə aşiq, nə nazlı afət olaydı, 
Nə xəlq olaydı, nə Xaliq, nə əşki-həsrət olaydı.34 

M.Səfvət: 

                                                
28 Məhəmməd Füzuli. Əsərləri. (Tərtib edən: Həmid Araslı). 6 cilddə. I cild. Bakı, 
“Şərq-Qərb”, 2005, səh. 209 
29 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 50 
30 Natəvan Xurşidbanu. Əsərləri (Tərtibçi: B. Məmmədov). Bakı, “Yazıçı”, 1983, 
səh. 279 
31 Mirzə Ələkbər Sabir. Hophopnamə. Bakı, “Yazıçı”, 1980, səh. 166 
32 Əbülhəsən Raci. Seçilmiş əsərləri (Tərtibçi: Abıyev H.). Bakı, “Sabah”, 1992, 
səh. 142 
33 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 24 
34 Hüseyn Cavid. Əsərləri. 4 cilddə. II cild. Bakı, “Lider”, 1982, səh.32 

Nə eşq olaydı, nə aşiq, nə dil, nə dilbər olaydı, 
Nə gül olaydı, nə bülbül, nə mey, nə sağər olaydı.35 

Nadim: 
Qıldı nüzul ol çölə cəm ənbiya, 
Hər biri bir növ ilə eylür səda, 
Olmuş əzadar Rəsuli-Xuda, 
Əşrəfi-məxluqi-zəman ağlayur.36 

Şəhriyar: 
Hüseynin növhəsin Dirliş yazanda, 
Müsəlman səhlidir ki, kafər ağlar.37 

Məlumdur ki, XIX əsrdə mərsiyə ədəbiyyatı xüsusilə geniş yayılmış, 
onun Qumri, Raci, Şüai, Qüdsi kimi tanınmış nümayəndələri yetişmişdir. 
Bu sənətkarlar, o cümlədən Hüseyn Nadim zamanın tələblərinə uyğun 
olaraq mərsiyə ədəbiyyatına yeni məzmun və çalar, yeni naxışlar 
gətirirdilər. Hüseyn Nadim bəzi əsərlərində zəmanəsində baş verən ictimai-
siyasi hadisələrə toxunur, sətiraltı mənalarla, mənfi cəhətləri, neqativ halları 
açıb göstərirdi. 

Şair eyni zamanda İmam Hüseynin (ə) Allaha olan intəhasız eşqini, 
Onun yolunda ölməyi ən böyük şərəf hesab eləməyini sanki İmam 
Hüseynin (ə) öz dilindən eşidibmiş kimi ecazkar bir şəkildə təsvir edir: 

Şahid ol, ya Rəb Özün, dərdə dəvayə gəlmişəm, 
Çün bəlayə talibəm, Kərbübəlayə gəlmişəm. 
 
Talibəm ruzi-əzəl öz etdigim peymanıma, 
Kuyi-eşqündə sənün əlvan olum öz qanıma. 
Qəbrdə mən Əkbəri-nakamı allam yanıma, 
Çün Xəlili-Kərbəlayəm, bu Minayə gəlmişəm. 
Raziyəm qüslüm Minayi-eşqdə qan olsa da, 
Gər məhasinim, başım qan ilə əlvan olsa da...38 

Hüseyn Nadimin qəzəllərindən bəhs edərkən klassik üslubda 
yazılmış aşiqanə-lirik şeirlərilə yanaşı, dini-ictimai motivli qəzəllərini də 

                                                
35 Cənubi Azərbaycan ədəbiyyatı tarixi. II cild. Bakı, “Qanun”, 2013, səh. 189 
36 Hüseyn Nadim Naxçıvani. Divan, (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 196-197 
37 Məhəmmədhüseyn Şəhriyar. Seçilmiş əsərləri. Bakı, “Avrasiya press”, 2005,  
səh. 321 
38 Hüseyn Nadim Naxçıvani. Divan. (Tərtib edən, ön söz, lüğət və izahların 
müəllifi Hacı Mustafa Mailoğlu), Bakı, 2012, səh. 247-248 

xüsusi qeyd etməliyik. Vətən və millətin taleyi, din və əqidə təəssübkeşliyi, 
insaf və ədalət axtarışları onun qəzəllərinin əsas leytmotivini təşkil edir: 

Zəmanə yaxşı məni xari-ruzigar elədi, 
Bəlavü möhnətə afaqdə düçar elədi.  
 
Gətirdi zarə məni, nikbətü bəla qıldı, 
Qərarü səbrimi aldı, qəmə düçar elədi.39 

Hüseyn Nadim qəzəllərində vüsal dəmlərini sevinc və şadlıq hissləri 
ilə əks etdirərək oxucusunu da sevincə, saflığa səsləyir. Şairin qəzəllərini 
bir qədər geniş şəkildə nəzərdən keçirərkən, aydın olur ki, bu qəzəllər insan 
haqqında dərin düşüncələrin məhsuludur. Bu qəzəllər ancaq geniş fəlsəfi 
mənada aşiqanə əsərlərdir. İnsanlığın, gözəlliyin, idealın təsdiqidir. Bu 
qəzəllər sadədən mürəkkəbə, müəyyənlikdən mücərrədliyə, dünyəvi 
məhəbbətdən fəlsəfi məhəbbətə doğru yönəlir. 

İkinci fəslin üçüncü yarımfəsli isə “Nadim poeziyasının vəzn 
xüsusiyyətləri və poetikası” adlanır. Hüseyn Nadim Naxçıvaninin ədəbi 
irsi dil, üslub, bədii sənətkarlıq və vəzn xüsusiyyətləri baxımından da 
diqqəti cəlb edir. Şair mərsiyə və növhələrində yüksək poetik bir dillə fikrin 
bənzərsiz ifadəsinə nail olmuşdur. Hüseyn Nadim Naxçıvaninin bütün 
şeirləri əruz vəznindədir. Nadim, demək olar ki, əruz vəzninin Azərbaycan 
şeirində işlənən bütün bəhrlərindən istifadə etmişdir. 

Klassik poeziayanın əsasını təşkil edən poetikanın tədqiqi çox vacib 
və xüsusilə maraqlı sahələrdən biridir. Belə ki, ədəbi şəxsiyyətlərin 
yaradıcılıqlarının mövzu, forma, üslub, janr xüsusiyyətləri bədii təfəkkürün 
ədəbi dildə təzahürü kimi təhlil olunmalıdır. Bu baxımdan tədqiqata cəlb 
olunan əsərlərdə sənətçinin poetik qaynaqları, mövzu dairəsi, dil-üslub 
xüsusiyyətləri, ədəbi-estetik görüşləri müasir metodologiya əsasında ədəbi 
qaynaqlara söykənilərək linqvistik əsərlərə istinadən və ifrata varmadan 
aşkarlanmalıdır.40 

Ədəbiyyatşünaslıqda klassiklərimizin yaradıcılığını tədqiq edən bir 
çox tədqiqatçılar klassik poeziyada işlədilən bədii ifadə vasitələri və poetik 
fiqurları müəyyən bir sistem çərçivəsinə salaraq tədqiqata cəlb etdikləri 
şairin əsərlərini bu sistem əsasında incələyirlər. Klassik Şərq poeziyasında 
geniş şəkildə istifadə olunan bədiyyat yəni, poetik fiqurlar söz incəlikləri və 
                                                
39Hüseyn Nadim Naxçıvani. Divan. (Tərtib edən, ön söz, lüğət və izahların müəllifi 
Hacı Mustafa Mailoğlu), Bakı, 2012, səh. 247-248 
 
40 Əhməd Vüqar. Elmi-filoloji qaynaqlar, ədəbi simalar haqqında düşüncələr. Bakı, 
“Müəllim” nəşriyyatı, 2010, səh. 186 

ləfzi sənətlər, o cümlədən məna incəlikləri, məna gözəlliklərindən ibarətdir. 
Klassik poeziyada işlənmiş bədii ifadə vasitələri və poetik fiqurların 50-dən 
artıq, bəzi mənbələrdə isə 60-dan yuxarı növü mövcuddur.41 Şairlər 
poeziyada ustalıq və məharətlərini nümayiş etdirmək üçün qeyd olunan bu 
ədəbi sənətlərdən öz əsərlərində maksimum dərəcədə istifadə etməyə 
çalışmışlar. Klassik şairlərin əsərlərində daha çox müraciət etdikləri ədəbi 
sənətlərə, bədii ifadə vasitələrinə misal olaraq “tərsi”, “təcnis”, “iştiqaq”, 
“müstəzad”, “istiarə”,“inat”, “əks”, “təbdil”, “zülqafiyəteyn”, “eyham”, 
“müvəşşəh”, “müsəmmət”, “müstəzad”, “müləmmə”, “səc”, “təcahülül-
arif”, “iqraq”, “təkrir”, “həzf” və s. kimi ləfzi sənətləri göstərmək olar. 
Adları qeyd olunan bu bədii ifadə vasitələrinin bəziləri də bir neçə növə 
bölünür.42 Belə ki, böyük Azərbaycan şairi Məhəmməd Füzulinin 
əsərlərinin poetik fiqurların işlədilmə xüsusiyyətlərini tədqiq edən 
filologiya üzrə fəlsəfə doktoru, dossent Əzizağa Nəcəfov qeyd olunan belə 
bir sistemdən istifadə etmişdir. Bu sistemdə poetik fiqurlar leksik və məna 
fərqlərinə görə qruplaşdırılır: 

1. Klassik Şərq şeirində ritm - ahəng yaradan vasitələr; 2. Klassik 
Şərq şeirində işlədilən bədii sual növləri; 3. Məcaz və onun növləri; 4. 
Örtülü danışıq tərzləri.43 

Burada qeyd etmək lazımdır ki, bu poetik vasitələrin əksəriyyətinin 
Hüseyn Nadim yaradıcılığında işlənmə xüsusiyyətlərinin şərh etmək real 
imkanlar xaricindədir. Buna görə biz bu tədqiqat işində adıçəkilən bu 
poetik fiqurların yalnız bəzilərinə nəzər salmış və bədii ifadə vasitələrinin 
şairin ədəbi irsində tətbiqinin ümumi mənzərəsini göz önündə 
canlandırmağa çalışmışıq. 

Hüseyn Nadim də özündən əvvəl yazıb-yaratmış klassiklər kimi 
yaradıcılığında “əks”, “tədvir”, “zül-qafiyəteyn”, “iştiqaq”, “müdəvvər”, 
“təkrir”, “səc”, “hüsni-təlil”, “təşbih”, “istiarə”, bədii xitab, “tənsiqüs-
sifət”, “kinayə”, “istifhəm” və s. kimi bədii ifadə vasitəsini ustalıqla istifadə 
etmişdir. Beləliklə, bütün bunlar bir daha göstərir ki, Hüseyn Nadim klassik 
Şərq poetikasına məxsus sənətlərdən istifadə yolu ilə gözəl sənət örnəkləri 
yaratmağa nail olmuşdur. 

Dissertasiyanın üçüncü fəsli “Hüseyn Nadim Naxçivani 
“Divan”ının tekstoloji-filoloji xüsusiyyətləri” adlanır. Bu fəslin 
                                                
41 Məhərrəmov N. Şərəfəddin Rami Təbrizi və onun “Həqayiq ül-həqiqət” əsəri. 
Bakı, “Nurlar”, 2007, s. 51-63 
42 Eyni əsər. səh. 51-56 
43 Nəcəfov Ə. Füzuli – şairin yaradıcılıq psixologiyası. Bakı, “Mütərcim”, 2012, 
140 səh. 64-66 

“Nadimin əsərlərinin əlyazma nüsxələri, nəşri və tədqiq tarixi” adlanan 
birinci yarımfəslində şairin əsərlərinin əlyazma nüsxələri və nəşri 
tarixindən geniş söz açılır. Azərbaycan əlyazmalarının öyrənilməsi və nəşr 
etdirilib müasir nəsillərə çatdırılması Azərbaycan əlyazmaşünaslarının 
qarşısında duran ən aktual və vacib məsələlərdən biridir. Bunun üçün isə 
abidələrin tədqiqi ilə bağlı elmi axtarışları genişləndirmək tələb olunur. 

Azərbaycanın tarixən ayrılmaz bir parçası olan Naxçıvan da 
Azərbaycan əlyazma kitabının yarandığı və yayıldığı mühüm coğrafi 
məkanlardan biri olmuşdur. “...Naxçıvan əlyazma mətnləri tarixi baxımdan 
çox əhəmiyyətli dərəcədə başqa əlyazma mətnlərindən fərqlənir. Naxçıvan 
əlyazma mətnlərinin araşdırılması, milli-mənəvi, dini-əxlaqi, tarixi, 
keşmişi, ədəbi mühiti, fəlsəfi və regional baxımdan geniş bir sahəni əhatə 
etdiyi üçün çox böyük əhəmiyyət kəsb edir”.44 

AMEA Məhəmməd Füzuli adına Əlyazmalar İnsitutunda Nadimin 
əsərlərinin yer aldığı iki əlyazması qorunub saxlanılır. Bunlardan birincisi 
B-7792/11454 şifrəsi altında saxlanılan əlyazmadır. Əlyazmada 134 növhə 
və sinəzən, payi-minbər, münacat, qəsidə və çavuşi yer almışdır. Növhələr 
ardıcıllıqla sıralanmışdır. Bəzi növhələrə müxtəlif xətlərlə düzəlişlər 
edilmiş, bəzilərinə isə başlıq verilmiş, əksəriyyətində isə sadəcə sinəzən 
yazılmışdır. Səkkiz növhə natamam, bir növhə isə təkrardır.45 

Hüseyn Nadimin AMEA Məhəmməd Füzuli adına Əlyazmalar 
İnsitutunda qorunan digər əlyazması isə B-1241/2864 şifrəsi altında 
saxlanılır. Hüseyn Nadimin öz xəttilə qələmə alındığı ehtimal edilir. Qeyd 
etmək lazımdır ki, bu əlyazma nüsxəsi yuxarıda verilmiş B-7792/11454 
şifrəsi altında saxlanılan digər əlyazmanın davamıdır. Bu əlyazmada 141 
növhə, qəsidə, payi-minbər, müstəqil əfrad yer almışdır. 10 növhə 
natamam, bir neçə növhə təkrar getmişdir.46 

Nadimin oğlu Məhəmməd Abdullayevə məxsus şəxsi arxivdə 
atasına aid çox sayda əsərin kiril əlifbası ilə əlyazması və makina çapı 
qorunmaqdadır. Belə ki, ilk dəfə olaraq tərəfimizdən bu arxiv materialları 
incələnərək nömrələnmiş və şəxsi arxiv materiallarının işlənmə 
prinsiplərinə uyğun bir şəkildə tədqiqata cəlb edilmişdir. Belə ki, 
M.Abdullayevə aid bu şəxsi arxivdə 6 ədəd kitabça və 40-dan artıq yazılı 
sənəd, qəzet materialı, məktublar və s. mövcuddur. Qeyd etdiyimiz kimi biz 
bu materialları şərti olaraq nömrələyərək invertarlaşdırdıq. Şəxsi arxiv 
                                                
44 İbrahimov S. Naxçıvan mənəvi-mədəni irsinə dair əlyazma mətnləri. Bakı, “Elm 
və təhsil”, 2017,  səh. 285 
45 ƏYİ. B-7792/11454. Nadim. Şeirləri. 208 s. 
46 ƏYİ. B-1241/2864. Nadim. Şeirləri. 298 s. 

materiallarını nömrələyərkən “ŞAM”  abreviaturasından istifadə etdik. 
M.Abdullayevin şəxsi arxivində mövcud olan materiallar haqqında ətraflı 
məlumat verməyi məqbul sayırıq. 

1. ŞAM № 1. Makina çapı olan bu kitabçanın üzərində əl yazısı ilə 
kiril əlifbasıyla “Mehdiyev Hüseyn Abdulla oğlu Nadimin qəzəlləri, I 
hissə” yazılmışdır. Burada Nadimə aid edilən 80 qəzəl, 3 sinəzən və 6 
müxtəlif şeir vardır. Şeirlər üzərində çoxsaylı düzəlişlər və səhifələrin 
kənarında müxtəlif qeydlər mövcuddur.47 

2. ŞAM № 2. Makina çapı olan bu kitabçanın üzərində əl yazısı ilə 
kiril əlifbasıyla “Mehdiyev Hüseyn Abdulla oğlu Nadimin qəzəlləri, I 
hissə” yazılmışdır.48 

3. ŞAM № 3. Mühasibat dəftərinin vərəqlərindən hazırlanmış bu 
kitabçanın cildi yoxdur. Əlyazısı ilə mavi mürəkkəbli avtomat qələmlə kiril 
əlifbası ilə yazılmışdır. Burada Nadimə aid 78 növhə və sinəzən yer 
almaqdadır.49 

4. ŞAM № 4. Makina çapı olan bu kitabçanın üzərində əl yazısı ilə 
kiril əlifbasıyla “Kəlami-Nadim” və eyni zamanda ərəb əlifbası ilə “ نادم ماكل ” 
yazılmışdır. Burada da yer alan şeirlər üzərində çoxsaylı düzəlişlər 
aparılmış və səhifələrin knarında müxtəlif qeydlər yazılmışdır. Kitabçada 
Nadimə aid 24 sinəzən və növhə yer alır.50 

5. ŞAM № 5. Makina çapı olan bu kitabçada Nadimə aid edilən 80 
qəzəl, 3 sinəzən və 6 müxtəlif şeir vardır. Şeirlər üzərində bəzi düzəlişlər və 
səhifələrin kənarında müxtəlif qeydlər mövcuddur. Nadimin şeirlərindən 
tərtib edilmiş bu kitabçaya M.Abdullayev tərəfindən önsöz yazılmışdır.51 

6. ŞAM № 6. Makina çapı olan bu kitabçanın da açıq yaşıl rəngli 
cildi vardır. 100 səhifədən ibarətdir. Burada Nadimə aid edilən 80-dən çox 
qəzəl, sinəzən və müxtəlif şeirlər vardır. Şeirlər üzərində bəzi düzəlişlər və 
səhifələrin kənarında müxtəlif qeydlər mövcuddur.52 

Bundan başqa, qeyd olunan bu şəxsi arxivdə Nadimə aid bir çox 
materiallar da vardır ki, bunların ümumi sayı 55 səhifədən çoxdur. Tədqiqat 
zamanı biz bu vərəqləri də ayrı-ayrılıqda nömrələdik və ardıcıl olaraq arxiv 
siyahısına əlavə etdik53. 

                                                
47 ŞAM № 1. Hüseyn Nadim. Şeirləri. 80+10 s. 
48 ŞAM № 2. Hüseyn Nadim. Şeirləri. 80+12 s. 
49 ŞAM № 3. Hüseyn Nadim. Şeirləri. 160 s. 
50 ŞAM № 4. Kəlami-Nadim. 17 s. 
51 ŞAM № 5. Hüseyn Nadim. Qəzəllər. 155 s. 
52 ŞAM № 6. Hüseyn Nadim. Şeirləri. 100 s. 
53 ŞAM № 1-55. Müxtəlif sənəd və əlyazmalar. 55 s. 

Qeyd etdiyimiz kimi, Hüseyn Nadimin əsərlərindən ibarət ilk kitabı 
filologiya elmləri doktoru Əsgər Qədimov 1993-cü ildə nəşr etdirmişdir. 
Bu kitabda şairin 82 qəzəli və müxtəlif mövzuları əhatə edən 6 nəsihətamiz 
şeiri işıq üzü görmüşdür.54 

Hüseyn Nadim Naxçıvanı irsinin daha geniş nəşri isə Mustafa 
Mailoğlu tərəfindən 2012-ci ildə AMEA Məhəmməd Füzuli adına 
Əlyazmalar İnstitutunda nəşr edilmişdir. Mustafa Mailoğlunun tərtib etdiyi 
“Divan”da Hüseyn Nadimin ümumilikdə 434 şeiri yer almaqdadır ki, 
bunlar da əsasən növhə, sinəzən, qəzəl, payi-minbər, münacat, qəsidə əfrad 
və s. ibarətdir. “Divan”da yer alan növhə və sinəzənlər Kərbəla hadisəsi 
əsasında sıralanaraq tərtib edilmişdir. Belə ki, bu “Divan”da Nadimə aid 
olan 88 qəzəl, 58 müxtəlif janrda şeir, 288 növhə və sinəzən yer 
almaqdadır.55 

Bu fəslin “Nadim şeirlərinin qrafik-orfoqrafik xüsusiyyətləri” 
adlanan ikinci yarımfəslində Nadimin əsərlərinin əlyazma nüsxələri 
əsasında geniş tədqiqat aparılmışdır. Burada Hüseyn Nadim “Divan”ının 
nəşri ilə yanaşı, Əlyazmalar İnstutunda mühafizə edilən iki əlyazma 
nüsxəsi və  müxtəlif mənbələrdə, şəxsi arxivdə qorunan ədəbi irsindən də 
istifadə edilmişdir. 

Tədqiqat işinin bir hissəsi olaraq Hüseyn Nadimin qeyd olunan bu 
əlyazmaları paleoqrafik cəhətdən tədqiq olunmuşdur. Ümumiyyətlə, biz, bu 
araşdırmamızda Nadim Naxçıvani əsərlərini tekstoloji-filoloji tədqiqata 
cəlb edərək şairin yaşadığı dövr Azərbaycan dili haqqında müəyyən qədər 
təsəvvür yaratmağa cəhd etdik və eyni zamanda, Azərbaycan dilinin tarixi 
inkişaf mərhələsinin bir hissəsini işıqlandırmağa çalışdıq. 

Bu fəslin “Hüseyn Nadim Naxçıvaninin əsərlərinin dili və üslubi 
əlamətləri” adlanan üçüncü yarımfəslində isə Nadimin əsərləri dil və üslub 
baxımdan tədqiq edilmişdir. Nadimin poeziyasının dil və üslub 
xüsusiyyətlərini tədqiq edərkən, təqribən 1000-dən artıq sözün izaha 
ehtiyacı olduğunu aşkarladıq. Lakin bu sözlərin çox hissəsi müasir oxucu 
üçün anlaşılan, klassik ədəbiyyatda mütəmadi olaraq işlənmiş ərəb-fars 
tərkibli söz və birləşmələrdir. Bu baxımdan Nadimin dili aydın və 
oxunaqlıdır. Hüseyn Nadimin yaradıcılığında leksik normalar, əsasən, 
Azərbaycan-türk mənşəli sözlərlə zəngindir. Ərəb-fars tərkibli sözlər də 

                                                
54 Hüseyn Nadim Naxçıvani. Seçmə şeirlər (Tərtib edən və ön sözün müəllifi: 
Əsgər Qədimov). Bakı, “Azərnəşr”, 1993, 71 s. 
55 Hüseyn Nadim Naxçıvani. Divan (Tərtib edən, ön söz, lüğət və izahların müəllifi 
Hacı Mustafa Mailoğlu), Bakı, 2012, 713 s. 

onun ədəbi irsində kifayət qədərdir. Onu da deyək ki, bunlar onun 
yaradıcılığına qətiyyən xələl gətirmir. 

Dissertasiyanın sonunda “Nəticə” yazılmışdır ki, burada işə yekun 
vurularaq əldə edilmiş qənaətlər ümumiləşdirilmişdir. 

 
Dissertasiyanın mövzusu ilə bağlı müəllifin aşağıdakı əsərləri 

nəşr edilmişdir. 
 

1. Hüseyn Nadim Naxçıvaninin Həzrət Fatiməyə (s.ə) ithaf etdiyi 
növhə və sinəzənlər / Pedaqoji Universitet Xəbərləri, №4, Bakı, 2014.s. 
262-267 

Bakı, 2017. s.355-361  

11. Hüseyn Nadim Naxçıvaninin dini-fəlsəfi şeirləri /Dil və 
Ədəbiyyat, Beynəlxalq elmi-nəzəri jurnal 2 (102), Bakı, 2017. s.108-117 

12. Hüseyin Nadim Nahçıvaninin dönemi, hayatı ve eserleri / (turk 
dilində) «Башкирский Государственный Университет» филоло-
гические науки: Взгляд молодого ученого. Сборник материалов 
международной научно-практической конференции, посвященной 
году экологии в РФ и году экологии и особо охраняемых природных 

территорий в РБ, 85-летию со дня рождения народного поэта 
Башкортостана Рами Гарипова.s.381-394 

13. Hüseyn Nadim Naxçıvani`nin hayatı ve eserleri hakkında / 
Kültür Evreni, №31, Ankara, 2017 s. 98-103  

№2, Bakı, 2017.s. 120-126 

Avrasiya Universiteti cild 6, №3, 2017(35).s.136-143 

elmlərin aktual problemləri, BSU,Bakı, 2017.№4s.122-126 

367026200 NIP: 5213776394, 8(17), November 2017. s.64-68 

Сабина Намус кызы Ахмедова 
 

ЛИТЕРАТУРНОЕ НАСЛЕДИЕ ГУСЕЙНА НАДИМ 
НАХЧИВАНИ 

 
РЕЗЮМЕ 

 
В данной диссертации, посвящённой Гусейну Надиму 

Нахчивани впервые были изучены его жизнь и творчество в 
комплексном виде. 

Первая глава диссертации называется «Гусейн Надим 
Нахчивани, его период, окружение и литературная личность». В 
первой подгруппе, которая называется «Культурно-литературная 
среда»  даётся значительная информация о культурных, политических, 
литературных процессах того времени. Во второй же подгруппе под 
названием «Жизнь и творчество Гусейна Надима Нахчивани» 
говорится о творчестве и литературном наследии великого писателя. 

Вторая глава диссертации называется «Поэтика, жанровые 
особенности, содержание, тема стихотворений Надима». В первой 
подгруппе широко изучаются жанровые особенности и тема его 
стихотворений. Во второй подгруппе же, которая называется 
говорится об основной теме, содержании и мотивах его творчества. В 
третьей же подгруппе отмечается, поэтические фигуры, 
использованные в его стихах. 

Третья глава диссертации называется «Текстологические-
филологические особенности «Дивана» Г. Н. Нахчивани». В нее 
входят три подгруппы. Первая подгруппа носит название «Дата 
исследования и печати, рукописные экземпляры произведений 
Надима», вторая подгруппа называется «Графические-
орфографические особенности стихотворений Надима», третья же 
подгруппа «Стилевые особенности и язык произведений Надима». 

Все новшества и выводы, полученные при исследовании были 
разделены на соответствующие сектора и даны в части «Вывод». 

Sabina Namus kızı Akhmedova 
 

THE LITERARY HERITAGE OF HUSEYİN NADİM 
NAKHCHİVANİ 

 
SUMMARY 

 
In this dissertation, devoted to Hussein Nadim Nakhchivani, 

his life and work was studied for the first time in a complex form. 
The first chapter of the thesis is called "Huseyn Nadim 

Nakhchivani, his period, environment and literary personality". 
In the first subgroup  significant information is given on the cultural, 
political, literary processes of the time. In the second subgroup it 
speaks of the work and literary heritage of the great writer. 

The second chapter of the thesis is called "Poetics, genre 
features, content, theme of Nadim's poems". In the first subgroup  
genre features and the theme of his poems are widely studied. In the 
second subgroup it speaks about the main theme, content and 
motives of his work. In the third subgroup poetic figures used in his 
poems are noted. 

The third chapter of the thesis is called "Textual-
philological features of the" Sofa "Huseyn Nadim Nakhchivani. 
The first subgroup is entitled "The date of research and printing, 
hand-written copies of Nadim's works", the second sub-group is 
called "Graphic-spelling features of Nadim's poems", while the third 
subgroup "Style features and language of Nadim's works" thoroughly 
studies the style and language of writing poems by Huseyn Nadim 
Nakhchivani. 

All the innovations and conclusions obtained during the 
research were divided into the corresponding sectors and given in the 
"Conclusion" part. 

